
Bhodïrï abhiadïrï baika tasaikïdï oidatu ïmo kunataragai 
ïmo arhi kiikiïrï xako Kana tïgidu. Go Kana Galileïrï 
bipiïyi. Dai Maria, Suxi dïïdï, jii gamoko go kunataragai 
bïïtarï. Dai Suxi ïmadï go bhaibuxtama dan goka 
mamaatïrdamigadï bapaidarxikatadai dai iji ïpï.



Kunataragiana darakatadai ïgai sai ugidagai go bino 
sai go Suxi dïïdï itïtïdai, —Ka ugidagai go bino—
itïtïdai. Saidi Suxi dïïdï potïtïdai go baxibhadami go 
bino, —Ïïgiadabïrai bïïxi aïkatai ix tumaxi gïn tïanïda 
go Suxi— itïtïdai.



Daidi Suxi potïtïdai go baxibhadami aidï, 
—Susudadabïrai kïïga go ajayi sudagi—
itïtïdai. Saidi go baxibhadami kïïga ïïgidi 
dai kïïga susudagi bïïxi go ajayi. 



Dai gokiïrï potïtïdai Suxi, —Baxidabïrai 
lachi go tïanïdami go bagimi— itïtïdai. Bai 
go baxibhadami kïïga ïïgidi dai podui 
ixdukatai aagidi ïgai.



Daidi go tïanïdami go bagimi kïïga bïïñiakami dïï go 
bino daidi otoma báí ïgai go ix makïdï onta agai daidi 
potïtïdai ïgai, —¿Tuixi 
ïpïgioma gïr baxidi aapi 
go bino bamioma 
soimaaxkïdï dai 
gokiïrioma gïr baxidamu 
aapi go bïïñiakïdï 
karhioga 
kugaidakai go 
bagimi?— itïtïdai.  



—¿Mai ix gï agaitadai ix ïpïgioma iiyagi aatïmï go 
bïïñiakïdï dai gokiïrioma kaxi gaiikai odami bhai gïïpi 
aidï gia iiyagi ix makïdï mai 
xii bïïñiga?— itïtïdai. Go 
tïanïdami go bagimiana 
mai maatïkatadai 
xajadïrï dibia go bino 
dai ikaiti. Dïï gia go 
baxibhadami 
kïïga 
maatïkatadai.



Idi tudu ïr tukamidïrï maaxidaragai ix makïdï idui go 
Suxi Kristo dai gokïdï mamaaxitudai 
ïgai xïïxi ïr gïdukami dai 
xïïxi ïr gubuakami. 



Daidi mamaatïrdamigadï buaboitu aidï nïiditai go 
maaxidaragai ix makïdï idui Suxi. Dai 
go arhi kiiki xako pogïdui 
gobai Kana tïgidu. Go 
Kana Galileïrï bipiïyi.



Dai bhodïrï jii Suxi kiidïrï Piduru. Ami tïï ïgai tumudï 
Piduru xi ami kaatïkatadai kabami oiditai toiñdagai. 



Dai taata Suxi ïkadï go kokoadï dai otoma dagito 
go toiñdagai. Daidi bañi ïgai dai bhii ïgai go Suxi.



Dai aidïxi ka tuka oidigi mïtai buapi go Suxi bïïxi go 
kokokoñiadï dai ix makïdï biakana Diabora tïtïañikarudï 
ïpï. Mos kaburhi guka 
kitaagiañdïrï muidutai 
ami kiikiïrï óídakami.



Dai Suxi duduadi mui naana maaxi kokodagai 
bipiakami dai bubaitu odamiañdïrï mui Diabora 
tïtïañikarudï. Go Diabora tïtïañikarudï kïï maatï go Suxi 
dïï ïgai mai daadagitoiña ix ñokada ïgai xi mai maaxiko 
buajana odami buitapi xorai ïgai.



Bïïxi go odami taata ïrhidiña go Suxi aidï. Duduadaiña 
ïgai bïïxkatai gubukarhigadïkïdï kaxkïdï.



Amaxi ayi maakoba kïkïïrhi dai uxiïrï bhïkati ïmo 
kokoadï kïïrhi. Go kokoadï mai bhaiga ix oiñïdagi 
tukugadï. 



Mïï kidigamadïrï ayi ïgai dïï mai 
tïtïgai ix dukatai aituldagi go 
kokoadï xako dakatadai Suxi 
mos ïï muidukatai odami. 



Daidi tïtïsai ïgai baki daama 
dai xako dakatadai Suxi sïïrhi 
daama kupioko dai ami sïïrhi 
tïbañi go kokoadï uxiïrï. 



Dai aidïxi Suxi tïï xïï kïïga buaboitudai ïgai, potïtïdai 
ïgai go kokoadï, —Sogigi 
aapi— itïtïdai, —Ka bïï 
buañixikami bii gï ibhïdaga 
ix makïdï soimaaxi 
ibuadana aapi—
itïtïdai. —Aapi aanï 
gï aagidi, bañigiñi dai 
bhïiyi gï baakoxi dai 
noragi gï kiiyamu—
itïtïdai Suxi. Taidi go 
kokoadï otoma bañi 
dai bhïiyi baakoxigadï 
dai busai abhiadïrï 
dai bïïxi go odami nïidi.



Dai bhodïrï tïsai Suxi go barkoïrï dai mamaatïrdamigadï 
tïtïsai ïpï. Dai bhodïrï aidïxi kaxi go 
sudagi ïrana iimïitadai ïgai bai 
kabami ïïbï. Xigarhi buimi go 
sudagi ïbïrhikïdï tudu. 
Karhioga dupimitadai go 
barko dïï gia go Suxi mos 
koso ami go barkoïrï 
kaatïkatai.



Dai Suxi potïtïdai, —¿Ix tuixi duduadimuka aapimï? 
Sïïrhikïdï mai kïïga gin buaboitudai aapimï xorai aanï 
tudu— itïtïdai. Dai bhodïrï bañi go Suxi dai ñokidi ïgai 
go ïbïrhi ïmadï sudagi dai otoma dodorhi bii 
gobai. Dai go mamaatïrdamigadï 
mai tïtïgaitadai ixtumaxi gïn 
tïtïgitoagi daidi 
pokaitiña, —¿Xorai go 
Suxi dai asta go ïbïrhi 
ïmadï sudagi bïïxi 
ïïgidi?— ikaiti.



—Diuxi sïïrhikïdï kïïga oigïdai bïïxi oidigi 
daama óídakami dai kaxkïdï gin otoi ïgai 

aanï ix makïdï ïr Maradï ïmadugakïdï. 
Gin otoi ïgai an sai mukuna bai mai 

kona ix makïdï gin buaboitudagi 
dai bhaiyoma bïïxkïrï bïïtarï 

óídakana.



Romanos 3:23 Daiñi, Diuxi sïïrhikïdï kïï tuiga dai kïï tiodi dai 
bïïxi óídakami ïr soimaaxi buadami dai mai ajïi Diuxi. 

Romanos 6:23 Go soimaaxkami maitïkidï ïr go ïï mukigami 
tudu. Dïï gia Diuxi gïr maakai ïmo oidaragai. Ïgai gïr maakai 

ïmo kïïgakïrï oidakaragai bïïxkïrï bïïtarï tudu bïïnakatai 
aatïmï Gïr Nukadakami Suxi Kristo.

Hebreos 9:27 Daiñi, odami mos arhi ïmo imidagai 
mumukui. Dai gokiïrï arhi ïmo imidagai aagada agai Diuxi ix 

bhai kïïga dui ïgai xiïpï xi mai kïïga dui ïpï. 

Efesios 2:8,9 Kïï tuiga Diuxi gïn bïïtarï kaxkïdï kïïgakïrï 
bubuaka aapimï buaboidakai. Mai kïïgakïrï bubuaka aapimï 
ïïgi gïn gubukarhigakïdï tudu. Ïmo oidaragai gobai ix makïdï 

gïr maa Diuxi bhaiyoma. 



Odami maiti ixtutuidikïi xi ïïgi kïïgakïrï gïn bubiadagi 
aaduindadïkïdï. Kaxkïdï mai tipuka agai xorai potïiyagi sai 
ïïgi gubukarhigadïkïdï kïïgakïrï busai. Mai tipukamu ixtukïdï 

gïdukïdï gï aagagi tomarhi ïmadutai aidï. 

Romanos 10:9,10 Ga aagidiña aatïmï sai gï agai xi odami 
buaboitudaitai po tïiyagi sai Suxi Kristo bïïxi adaama ïr 

Tïanïdami. Dai sai gï aagai xi kïïgakïrï buaboitudagi ïgai ix 
Diuxi duakaturhi go Suxi. Xorai pobuadagi gia kïïgakïrï 

bubuaki agai. 
Diuxi kïïgakïrï gïr nïidi buaboitudakai aatïmï tudu, mos 

maaxiko aagakai ix buaboitudai aatïmï. 

Juan 3:16,17 —Diuxi sïïrhikïdï kïïga oigïdai bïïxi oidigi 
daama óídakami dai kaxkïdï gin otoi ïgai aanï ix makïdï ïr 
Maradï ïmadugakïdï. Gin otoi ïgai an sai mukuna bai mai 

kona ix makïdï gin buaboitudagi dai bhaiyoma bïïxkïrï 
bïïtarï óídakana.



Diuxi gin otoi oidigi daama mai xu sai aagana aanï ix tuma 
gïgïbituldaragai ajïga óídakami. Gin otoi ïgai bhaiyoma an 

sai kïïgakïrï bubaidana óídakami— itïtïdai Suxi.

1 Juan 5:11-13 Diuxi gïr aagidi sai gïr maakai ibhïdagai 
utudui sai kïïgakïrï óídakana aatïmï bïïxkïrï bïïtarï mos 

buaboitudakai aatïmï Maradï tudu. 
Kaxkïdï gï maatï sai xorai buaboitudagi Diuxi Maradï ka bia 

go kïïgakïrï oidakaragai bïïxkïrï bïïtarï. Dïï gia odami ix 
makïdï mai buaboitudai mai bia gobai.

Daiñi, gïn ojidi aanï aapimï ix makïdï buaboitudai Diuxi 
Maradï saidi kïïga maatïkana aapimï sai ka bia aatïmï go 

utudui oidakaragai ix makïdï bïïxkïrï bïïtarï kabakarïi.

